
Kailasakshetre Shambhuparvativigrahavarnanam

కైలాసక్షేత్రే  శమ్భుపార్వతీవిగ్రహవర్ణనమ్ 

॥హిమావన్ప్రతి స్కన్దప్రోక్తం    కైలాసక్షేత్రే  శమ్భుపార్వతీవిగ్రహవర్ణనమ్   ॥
(శివరహస్యాన్తర్గతే  కైలాసదర్శనమ్  - ౪)
స్కన్ద ఉవాచ -

తతో హిమాద్రిదేవేశం  కైలాసామలసౌధగమ్  ।
పార్వత్యా సహితం శమ్భుం దివ్యసిహ్మాసనే స్థితమ్  ॥౨౫.౧॥
చతుర్భుజముదారాఙ్గం  సర్వరత్నవిభూషితమ్ ।
కిరీటకోటిగోద్భాసి చన్ద్రర్ధకృతశేఖరమ్   ॥౨౫.౨॥
కుణ్డలాయితకర్ణోద్యత్కుణ్డలీఫణిభూషణమ్    ।
నవరత్నాఙ్గదలసత్కఙ్కణాఙ్గదముద్రితమ్    ॥౨౫.౩॥
సోమధామసమానాస్యం తపనానలలోచనమ్ ।
ధృతత్రిపుణ్డ్రరచనాతదధస్తిలకోజ్జ్వలమ్    ॥౨౫.౪॥
ఉత్ఫుల్లరక్తకమలరత్నమాలాధరం   విభుమ్ ।
దివ్యచన్దనలిప్తాఙ్గం   దివ్యపుష్పార్చితాఙ్ఘ్రికమ్  ॥౨౫.౫॥
ధూపితం పరితో ధూపైస్తగరాగరుసమ్భవైః    ।
శుద్ధామ్బరధరం  సౌమ్యం పశ్యన్తమనిశం శివామ్ ॥౨౫.౬॥
మణిహర్మ్యచ్ఛవిప్రోద్యద్దీప్తకైలాసపర్వతమ్     ।
వామాఙ్కసన్నివిష్టామ్బావదనస్మితకాన్తిభిః  ॥౨౫.౭॥
ధావల్యతరనిర్యచ్ఛ్రీదేవ్యఙ్గ (ఙ్గే )ప్రభయా  తతమ్ ।
నమ్రాననాం  మహాదేవీం శివాఙ్కస్థాం  మహేశ్వరీమ్ ॥౨౫.౮॥
భస్మత్రిపుణ్డ్రనిటిలాం   కస్తురీతిలకోజ్జ్వలామ్  ।
బిమ్బాధరాం ప్రసన్నాస్యలలన్నాసాగ్రమౌక్తికామ్   ॥౨౫.౯॥
ముకుటోద్భాసిచన్ద్రాఙ్కాం  కచబద్ధసుమల్లికామ్   ।
తపనోడుపవిభ్రాజితాటఙ్కయుగలశ్రవామ్  (శ్రియమ్ )॥౨౫.౧౦॥

మణిహీరాచ్ఛపదకలసద్గ్రీవా (వాం)మనోహరామ్ ।
కనకాఙ్గదకేయూరనాగబన్ధవిరాజితామ్   ॥౨౫.౧౧॥
కస్తూరీరసపాటీరచన్ద్రచన్దనచర్చితామ్   ।
తామ్బూలపూరితముఖీం తిర్యగ్లోచనకోటితః  ॥౨౫.౧౨॥
పశ్యన్తీ(న్తీం) వదనామ్భోజం శమ్భోః సున్దరమేదురమ్  ।
సురమ్యపాదకమలం ముక్తామజ్జీరశోభితమ్  ॥౨౫.౧౩॥
దేవీసఖీభిశ్చ వృతం గణేన్ద్రైశ్చ  మహేశ్వరమ్ ।
మయా చ గణపేనాపి ధృతచామరవీజితమ్ ॥౨౫.౧౪॥
ఛత్రైః  పతాకానిచయధారిభిర్గణపుఙ్గవైః    ।
జయన్తీ విజయాహస్త ధృతచామరవీజితా(తామ్)॥౨౫.౧౫॥
రమ్యచ్ఛత్రావృతముఖీ (ఖీం) దణ్డిన్యాదర్శహస్తయా  ।
వా(బా)లయా వీటికామత్స్యపేటీవిధృతయా తదా ॥౨౫.౧౬॥
ముద్రిణ్యా  (మన్త్రిణ్యా ) ఖడ్గకోశోద్యత్కరయా  సేవితా శివా ।
తణ్డుహస్తే  మహాశూలం ఖఙ్గ (డ్గ )కోశఞ్చ దణ్డినా  ॥౨౫.౧౭॥
భైరవోద్భావితమహానిషఙ్గవరకార్ముకైః   (కే) ।
కాలాగ్నిరుద్రో మాయూరవ్యజనేనాప్యవీజయత్ ॥౨౫.౧౮॥
ఏవం గణవృతం దేవం దేవ్యా సిహ్మాసనే స్థితమ్  ।
దృష్ట్వా  ప్రణమ్య  నన్దీశో  గిరిం దేవాయ జిజ్ఞిపత్  ॥౨౫.౧౯॥
(దృష్ట్వా  ప్రణమ్య  నన్దీశో  గిరిదేవం వ్యజిజ్ఞపత్ )॥౨౫.౧౯॥
ప్రవేశ్యతామిత్యా (ప్రవేశయేత్యన్వశా )చ్చదేవదేవో మహేశ్వరః ।
ప్రాఞ్జలిస్సత్వరం   గత్వా తతోఽగ్రే హిమభూధరమ్ ॥౨౫.౨౦॥
దృష్ట్వా (ఽఽ)యాన్తం స మైనాకం  దత్తహస్తఞ్చ నన్దినా  ।
గౌరీగురుం మహాశైలం  జాతహర్షం  తదా నగమ్ ॥౨౫.౨౧॥
ప్రావేశయచ్చ  సవిధం శమ్భోర్దేవ్యా  గణాగ్రణీః  ।
దృష్ట్వా  దేవం మహాదేవం స నగో హర్షనిర్భరః  ॥౨౫.౨౨॥
ప్రణమ్య  ప్రాఞ్జలిర్విప్రా   మమ మాతామహోఽద్రిరాట్  ।
అగజాపతిమాశాస్యం తుష్టావ  పులకాఙ్గకః  ॥౨౫.౨౩॥

॥ ఇతి శివరహస్యాన్తర్గతే  భవాఖ్యే కైలాసదర్శనే  హిమావన్ప్రతి స్కన్దప్రోక్తం    కైలాసక్షేత్రే
శమ్భుపార్వతీవిగ్రహవర్ణనమ్   ॥
-॥ శ్రీశివరహస్యమ్  । భవాఖ్యః ద్వితీయాంశః । అధ్యాయః ౨౫ । ౧-౨౩ ॥
- .. shrIshivarahasyam . bhavAkhyaH dvitIyAMshaH . adhyAyaH 25 - . 1-23 ..

Notes

Skanda స్కన్ద describes to Himāvan హిమావన్ ; the Resplendent Presence of Śambhū

శమ్భు and Pārvatīపార్వతీ at Kailāsaśaila కైలాసశైల   (Mount Kailāsa), during his guided

tour of Kailāsadarshana కైలాసదర్శన .
Śloka numbering differs amongst the two referenced texts.

